
ABŞ-ın Oklahoma ştatı ilə  
əməkdaşlığın 20 illiyi qeyd edilir

ABŞ-ın Oklahoma ştatı ilə “Ştatla Tərəfdaşlıq 
Proqramı” çərçivəsində qurulmuş əlaqələrin 20 
illiyi münasibətilə Azərbaycanın ABŞ-dakı səfiri  
Xəzər İbrahim ştata səfər edib.

Səfər çərçivəsində Okla-
homa ştatının qubernatoru 
Con Kevin Stitt, Oklahoma 
Milli Qvardiyasının briqada 
generalı Tomas Mançino, 
kənd təsərrüfatı katibi Bleyn 
Artur və ticarət katibi Skot 
Müller ilə görüş keçirilib. 
Görüşdə Azərbaycanla 

Oklahoma ştatı  arasında 
əməkdaşlıq əlaqələri yüksək 
qiymətləndirilib. Qubernator 
Stitt 2021-ci ildə Azərbaycana 
səfərinin və həmin səfər 
çərçivəsində Prezident İlham 
Əliyevlə görüşünün çox 
məhsuldar olduğunu qeyd 
edib.  Ştatla Azərbaycan 

arasında hərbi əməkdaşlıqla 
yanaşı, iqtisadi və humanitar 
sahədə əməkdaşlığın önəmi 
vurğulanıb. 

Görüşdən sonra səfir 
Xəzər İbrahim qubernatorla 
birgə ştatın yerli “KWTV 9” və 
“KOCO Channel 5” kanalları-
na müsahibə verib. 

Xəzər İbrahim, 
həmçinin Oklahoma Dövlət 
Universitetinə (ODU) 
baş çəkib. Qeyd edək ki, 
Azərbaycan Dövlət Aqrar 
Universiteti (ADAU) ilə Ok-
lahoma Dövlət Universiteti 
arasında birgə akademik 
proqramların hazırlanma-
sı və tələbə mübadiləsi 
sahəsində əməkdaşlıq 
əlaqələri mövcuddur. 
2019-cu il noyabrın 7-də 
ADAU və ODU arasında 
kənd təsərrüfatı sahəsində 
əməkdaşlıq üçün anlaşma 
memorandumu və 2021-
ci il iyulun 30-da ADAU ilə 
ODU arasında magistratura 
səviyyəsində ikili diplom 
proqramı üzrə əməkdaşlıq 
memorandumu imzalanıb. 

Universitetlər arasında 
tərəfdaşlıq çərçivəsində 
ODU-nun iki tələbəsi 
sentyabr ayında ADAU-ya 
göndəriləcək. Universiteti 
ziyarət zamanı ODU-nun 
vitse-prezidenti, müəllim 
heyəti və tələbələri ilə görüş 
keçirilib, onları maraqlandı-
ran suallar cavanlandırılıb. 

Keçirilmiş görüşlər 
zamanı qarşı tərəf kənd 
təsərrüfatı ilə yanaşı, turizm 
və biznes sahələrində də 
Azərbaycanın ali təhsil ocaq-
ları ilə əməkdaşlıq imkanları-
nı nəzərdən keçirməyi təklif 
edib. 

Xatırladaq ki, martın 
28-dən aprelin 2-dək “Ştat-
la Tərəfdaşlıq Proqramı” 
çərçivəsində Oklahoma 
ştatında keçirilmiş “Yaralıla-
rın toplama məntəqəsindən 
tibbi təxliyəsi” adlı tədbirdə 
Müdafiə Nazirliyinin 5 zabiti 
iştirak edib. 

AZƏRTAC-ın  
Vaşinqton bürosu

Dövlət hər bir qazi və  
şəhid ailəsinin yanındadır

Hərbçilər, qazilər və şəhid ailələri hər zaman  
dövlətimizin  xüsusi diqqət və qayğısı altındadır. 
Çünki torpaqları işğal olunmuş bir ölkənin ərazi 
bütövlüyünü qoruyan, düşmənə layqli cavab 
verən, bu yolda sağlamlığını itirən, Vətənin 
azadlığı uğrunda  şəhidlik zirvəsinə yüksələn  
onlardır. 

Dövlətimiz də, öz 
növbəsində,  ölkənin 
müstəqilliyini, Konstitusiya 
quruluşunu və ərazi bütövlü-
yünü qoruyarkən sağlamlığını 
itirmiş, əlil olmuş insanlara  
hörmət və ehtiramla  yanaş-
mağı, onların, həmçinin şəhid 
ailələrinin  sosial müdafiəsinin 
daha da möhkəmləndirilməsini 
prioritet vəzifə kimi qarşıya qo-
yur. Özü də ayrı-seçkilik qoy-
madan: həm Birinci,  həm də 
İkinci Qarabağ müharibəsinin 
ağır nəticələri ilə üzləşənlərə 
həssas münasibət göstərmək 
prinsipini qoruyub saxlayır.  
Möhtərəm Prezidentimiz, 
Ali Baş Komandan İlham 
Əliyevin tapşırığı ilə Vətən 
müharibəsində şəhidlik 
zirvəsinə ucalanların ailə 
üzvlərinin, bu haqq sava-
şında şanlı Zəfər qazanan  
rəşadətli silahlı qüvvələrimizin  
üzvlərinin  sosial müdafiəsinin 
möhkəmləndirilməsi, o 
cümlədən, mənzil, fərdi ev və 
avtomobillərlə təmin edilməsi 
istiqamətində həyata keçirilən 
kompleks tədbirlər bunun 
bariz nümunəsidir.

Müharibə dövründə əl-
qolunu itirmiş qazilərimiz üçün 
ən müasir protezlər sifariş edi-
lib. Onların müalicələrinin xari-
ci ölkələrdə davam etdirilməsi 

üçün hər cür şərait yaradılıb. 
Ehtiyacı olan bütün qazilərə, 
eyni zamanda, şəhid ailələrinə 
dövlət tərəfindən lazımi 
köməklik göstərilməkdədir. 

Bu il Novruz bayramın-
da  Bakı şəhəri və Abşe-
ron rayonundakı yaşayış 
komplekslərindən daha 
100 mənzil şəhid ailələri və 
müharibə əlillərinə təqdim 
edildi. Həssas qəlbli insan-
larda  xoş  bayram ovqatı 
yaradan bu mərasim bir daha 
təsdiqlədi ki, Prezident İlham 
Əliyevin imzaladığı fərman 
və sərəncamlarla ölkəmizdə 
vətəndaş rifahının təminatına 
xidmət edən ardıcıl və ge-
nişmiqyaslı sosial islahatlar  
2022-ci ildə də davam etdirilir. 
Yeni sosial islahat paketi 
olaraq bu ilin əvvəlindən 
əməkhaqqı, pensiya və digər  
sosial ödənişlər növbəti dəfə 
artırıldı. 3,4 milyon şəxsi əhatə 
edən bu artımlar üçün ayrılan 
illik əlavə vəsait 2,1 milyard  
manatdır.

Tarixi Zəfərimizlə başa 
çatan 44 günlük  Vətən 
müharibəsindən sonra şəhid 
ailəsi üzvləri, müharibə vete-
ranları, erməni terrorundan 
əziyyət çəkənlərlə bağlı icra 
olunan sosial dəstək proqra-
mı dövlətimizin bu qəbildən 

olan insanlara xüsusi önəm 
verməsinin təsdiqidir. Şəhid 
ailələri və müharibə əlillərinin 
mənzillə təminatı proqra-
mı  mühüm sosial dəstək 
tədbirlərindən biridir.  Dövlət 
başçısının sərəncamı ilə 
bu proqram  təxminən 5 
dəfə genişləndirilib. Bu ilin 
əvvəlindən 200, postmüharibə 
dövründə 3200, ümumilikdə, 
ötən dövrdə 12500-dən çox 
şəhid ailəsi və müharibə 
əlilinin mənzil və ya fərdi evlə 
təmin edilməsi də bu diqqət 
və qayğının nümunəsidir. Bu 
qayğının nəticəsidir ki, Vətən 
müharibəsi şəhidlərinin ailələri 
və müharibə əlilləri qeydiy-
yata alındıqdan qısa zaman 
sonra artıq onların mənzillə, 
eləcə də müharibə əlillərinin 
avtomobillə təminatı həyata 
keçirilir. Bu da  onlara xüsusi 
qayğının daha bir təzahürüdür.

Azərbaycan şəhid 
ailələrinə, əlillərə, müharibə 
veteranlarına  göstərilən 
diqqətə görə dünya miqyasın-

da nümunəvi ölkələrdəndir. 
Ümumiyyətlə, həm  Birinci, 
həm də İkinci Qarabağ 
müharibəsi şəhidlərinin 
ailələrinə Bakıda, Sumqayıt-
da, Abşeron rayonunda bu 
ilin sonuna qədər yenə də 
mənzillər veriləcəkdir. Əlavə 
olaraq, müharibə əlillərinə 
7200-ə yaxın minik avtomobili 
verilmişdir.  Prezident İlham 
Əliyev  tərəfindən yaradılmış  
“YAŞAT” Fondunun  şəhid 
ailələrinə və əlillərə qayğısı 
xüsusi qeyd edilməlidir.  

Azərbaycan xalqı 
şəhidlərimizin intiqamını 
düşməndən döyüş meyda-
nında aldı və onların qanı 
yerdə qalmadı.  Ali Baş 
Komandanımızın  rəhbərliyi 
altında  Vətən  müharibəsində 
qazandığımız Zəfər xalqı-
mızın minlərlə qəhrəman 
övladının canı-qanı bahası-
na, əsgər və zabitlərimizin, 
cəbhəyə könüllü yollanmış 
vətənpərvər gənclərimizin 
igidliyi və rəşadəti sayəsində 
tariximizə yazılmış şanlı 
salnamədir. Ölkəmizin ərazi 
bütövlüyü, torpaqlarımızın 
işğaldan azad edilməsi uğrun-
da şücaət göstərən qazilərə, 
bu yolda canını fəda edən 
qəhrəmanlarımızın ailələrinə 
diqqət və qayğı ilə yanaşmaq 
bütün cəmiyyətimizin borcu-
dur. 

Vaqif  MƏMMƏDOV, 
Yasamal Rayon Müharibə, 
Əmək və Silahlı Qüvvələr 

Veteranları Təşkilatının 
sədri 

Brüsseldə Azərbaycan və Belçika arasında 
siyasi məsləhətləşmələr keçirilib

Aprelin 4-də Brüsseldə Azərbaycan Respublikasının Xarici 
İşlər Nazirliyi ilə Belçika Krallığının Xarici İşlər, Xarici Ticarət 
və İnkişaf üzrə Əməkdaşlıq Nazirlikləri arasında növbəti siyasi 
məsləhətləşmələr keçirilib.

AZƏRTAC xəbər verir ki, nümayəndə 
heyətinə Azərbaycan tərəfindən xarici 
işlər nazirinin müavini Xələf Xələfov, 
Belçika tərəfindən isə ikitərəfli məsələlər 
üzrə Baş direktor Jeroen Koreman 
rəhbərlik ediblər.

Siyasi məsləhətləşmələr  zamanı 
Azərbaycan ilə Belçika arasında 
əlaqələrin hazırkı vəziyyəti müzakirə 
edilib, əməkdaşlıq üçün bütün sahələrdə 
geniş potensialın mövcud olduğu bildi-
rilib və bunun inkişaf etdirilməsi üçün 
qarşılıqlı maraq ifadə olunub. 

Baş direktor J.Koreman 
Azərbaycan ilə Belçika arasında siyasi 
münasibətlərin yaxşı səviyyədə ol-
masını, hökumətlər və parlamentlər 

səviyyəsində əlaqələrin mövcud olduğu-
nu və səmərəli dialoqu davam etdirmək 
əzmində olduğunu vurğulayıb.   

Məsləhətləşmələr zamanı bu il 
Azərbaycan ilə Belçika arasında diplo-
matik əlaqələrin qurulmasının 30 illiyinin 
qeyd olunacağı bildirilib.

Nazir müavini X.Xələfov Vətən 
müharibəsindən sonra bölgədə yaran-
mış yeni siyasi vəziyyət, erməni işğalın-
dan azad olunmuş ərazilərimizin mina-
lardan təmizlənməsi və orada aparılan 
bərpa və yenidənqurma işləri barədə 
qarşı tərəfə ətraflı məlumat verib.  

Müharibədən sonra regionda sa-
bitlik və təhlükəsizliyin təmin edilməsi 
istiqamətində Azərbaycan tərəfindən 

aparılan işlər və Azərbaycan ilə 
Ermənistan arasında münasibətlərin 
normallaşması ilə bağlı ölkəmizin 
təşəbbüsləri barədə məlumat diqqətə 
çatdırılıb. Sülh quruculuğu prosesinə 
Avropa İttifaqının töhfəsi müsbət 
qiymətləndirilib, Avropa İttifaqı Şurasının 
prezidenti Şarl Mişelin təşəbbüsü ilə ap-
relin 6-da Azərbaycan Respublikasının 
Prezidenti İlham Əliyev və Ermənistan 
Respublikasının baş naziri Nikol Pa-
şinyanın Brüsseldə növbəti görüşündə 
müsbət nəticələrin əldə ediləcəyinə 
inam ifadə olunub.

Daha sonra bir sıra  regional 
və beynəlxalq təhlükəsizlik 
məsələləri ətrafında fikir mübadiləsi 
 aparılıb. Görüşdə iki ölkənin  Xarici 
İşlər Nazirlikləri arasında siyasi 
məsləhətləşmələrin davam etdirilməsinə 
dair qarşılıqlı razılıq ifadə olunub, baş 
direktor J.Koreman Azərbaycana dəvət 
olunub.

Qarabağ və Şərqi Zəngəzurun 
zəngin turizm potensialı var

İşğaldan azad edilmiş Qarabağ və Şərqi Zəngəzurda genişhəcmli 
tikinti-quruculuq, abadlıq işlərinin aparılması yaxın gələcəkdə 
regionun turizmin inkişafına əhəmiyyətli təsir göstərəcək. Yol 
infrastrukturunun sürətlə qurulması, “ağıllı kənd” və “ağıllı kənd 
təsərrüfatı” layihələrinin gerçəkləşdirilməsi bu sektorun tezliklə yeni 
inkişaf mərhələsinə daxil olacağına əminlik yaradır.

Hazırda bu regionda yeni turizm 
marşrutlarının işlənib hazırlanmasına 
xüsusi əhəmiyyət verilir. Mütəxəssislərin 
fikrinə görə indidən bu layihələr ha-
zırlanmasa, Böyük Qayıdışdan sonra 
turizm sektorunun inkişafında müəyyən 
problemlər üzə çıxa bilər. Ona görə də 
bərpa-quruculuq prosesi ilə yanaşı, 
Qarabağ və Şərqi Zəngəzur bölgələrinin 
turizm potensialı da dərindən araşdırıl-
malı, turizm marşrutları, tarixi abidələr, 
cəlbedicilik cəhətdən zəngin, füsunkar, 
təkrarolunmaz təbiət məkanları diqqətlə 
nəzərdən keçirilməlidir.

Qarabağ və Şərqi Zəngəzurun turizm 
resurslarının qiymətləndirilməsi, turizm 
obyektlərinin uçotunun aparılması, 
potensialdan səmərəli istifadə edilməsi, 
sağlamlıq, dağ və mədəni turizm resurs-
larının araşdırılması ilə bağlı “Turizm 
resurslarının qiymətləndirilməsi” adlı ilkin 
metodologiya sənədi hazırlanıb.

Ölkə rəhbərinin tapşırığına əsasən, 
Qarabağ və Şərqi Zəngəzurda dayanıqlı 
turizmin və turizm klasterlərinin inkişa-
fı, təşviqedici və tənzimləyici siyasət 
mexanizmlərinin işlənilməsi, innovativ 
texnologiya alətlərinin tətbiqi, turizm 
infrastrukturu, dövlət-özəl əməkdaşlıq 
və digər prioritet istiqamətlər əsasında 
hazırlanan Qarabağda Turizmin İnkişa-
fı Strategiyası da mühüm əhəmiyyətə 
malikdir. Bu strategiyada turizm 
məhsullarının hazırlanmasının həmin 
ərazilərdə turizm infrastrukturunun 
qurulması ilə paralel aparılması nəzərdə 
tutulub. “Böyük Qayıdış”ı şərtləndirən 
yaşayış evlərinin tikintisi, infrastruktur 
layihələrinin reallaşdırılması ilə birgə 
turizm məhsullarının da yaradılması 
planlaşdırılıb.

Vətən müharibəsindən ötən 
müddətdə işğaldan azad edilən 
ərazilərdə Füzuli Beynəlxalq Hava Lima-

nının tikintisi, Əhmədbəyli–Füzuli–Şuşa 
avtomobil yolunun layihələndirilməsi 
və inşası, Kəlbəcər-Laçın istiqamətinə 
Göygöl rayonundan başlayaraq magist-
ral yol salınmasının nəzərdə tutulması, 
eyni zamanda, Şuşanın füsunkar təbiət 
coğrafiyasında yerləşməsi, şəhərdəki 
tarixi-mədəni obyektlərin, Xarıbülbül 
və Qarabağ mehmanxanalarının ən 
son standartlara uyğun formada təmir 
edilərək istifadəyə verilməsi Qara-
bağda dayanıqlı turizmin inkişafını 
şərtləndirəcək, Füzuli, Xocavənd və 
Şuşanın turistlər üçün əlçatan olmasına 
mühüm təsir göstərəcək. Azərbaycan 
Prezidenti İlham Əliyev və birinci xanım 
Mehriban Əliyevanın Tərtər rayonunun 
Suqovuşan qəsəbəsinə səfərləri zama-
nı burada Turizm İnkişaf Konsepsiyası 
əsasında yaradılacaq turizm kompleksi-
nin təməlinin qoyulması da bunun bariz 
ifadəsidir. Bu turizm mərkəzinin də icra-
sının ərazidə aparılan bərpa-quruculuq 
işləri ilə paralel gerçəkləşdirilməsi 
nəzərdə tutulur. Belə ki, burada ərazinin 
minalardan təmizlənməsi, dağıdılan 
tikililərin qalıqlarının yığışdırılması, 

abadlaşdırılması əraziyə uyğun bitkilər 
əkilməsi də planlaşdırılır.

Bu yerdə ötən əsrin 70-ci illərində 
ümummilli lider Heydər Əliyevin 
təşəbbüsü ilə Suqovuşan Su Anbarı 
tikilib. Otuz il düşmən əsarətində qa-
lan bu torpaqlarda qurub-yaratmaq 

düşmənin yadına düşməyib. İndi isə 
Suqovuşanın dünyanın ən gözəl təbiət 
incilərindən birinə çevrilməsi qərara 
alınıb. Belə bir füsunkar zonda, Suqo-
vuşan Su Anbarı nın ətrafında turizm 
kompleksinin yaradılmasına başlanıb, 
sahilboyu gəzinti cığırlarının salınması, 
oturacaqların, söhbətgahların quraş-
dırılması nəzərdə tutulub. Həmçinin 
burada turistlərə xidmət göstərəcək 40 
nəqliyyat vasitəsi üçün avtodayanacağın, 
turizm məlumat mərkəzi və ictimai iaşə 
obyektinin yaradılması da planlaşdırılır. 
Təməlqoyma mərasimində Suqovuşan 
Turizm Kompleksində işlərin cari ilin 
sonunadək başa çatdırılacağı, növbəti 
mövsümdə turistlərə xidmət göstəriləcəyi 
də bildirilib.

Bütün bu reallaşdırılan layihələrin 
çox füsunkar, təkrarolunmaz təbiəti olan 
və tarixi abidələrlə zəngin Qarabağ və 
Şərqi Zəngəzur bölgələrinin tezliklə 
Azərbaycanın əsas turizm zonalarından 
birinə çevriləcəyi şübhəsizdir.

M.MÜKƏRRƏMOĞLU,  
“Xalq qəzeti”

Azərbaycan Respublikası Nazirlər Kabinetinin Qərarı
№ 123           Bakı şəhəri, 4 aprel 2022-ci il

“Azərbaycan Respublikasında ticarət, ictimai iaşə, 
məişət və digər növ xidmət Qaydaları”nın təsdiq edilməsi 
haqqında” Azərbaycan Respublikası Nazirlər Kabinetinin 
2014-cü il 3 aprel  tarixli 94 nömrəli Qərarında dəyişiklik 
edilməsi barədə

Azərbaycan Respublikası Konstitusiyasının 119-cu 
maddəsinin səkkizinci abzasına uyğun olaraq, Azərbaycan 
Respublikasının Nazirlər Kabineti qərara alır: 

Azərbaycan Respublikası Nazirlər Kabinetinin 2014-cü il 
3 aprel tarixli 94 nömrəli Qərarı (Azərbaycan Respublikasının 
Qanunvericilik Toplusu, 2014, № 4, maddə 440, № 11, maddə 
1513; 2015, № 5, maddə 665; 2016, № 3, maddə 615, № 5, 
maddə 955, № 9, maddə 1563, № 10, maddə 1733; 2017,  
№ 1, maddə 123, № 8, maddələr 1616, 1623, № 9, maddə 

1758; 2018, № 2, maddə 343, № 3, maddə 622, № 4, maddə 
809, № 5, maddə 1126, № 8, maddə 1817, № 10, maddə 
2162, № 11, maddə 2439; 2019, № 3, maddə 522, № 12, 
maddə 2101; 2020, № 2, maddə 206, № 10, maddə 1270,  
№ 11, maddə 1411; 2021, № 2, maddə 193, № 10, maddə 
1197) ilə təsdiq edilmiş “Azərbaycan Respublikasında ticarət, 
ictimai iaşə, məişət və digər növ xidmət Qaydaları”na aşağı-
dakı məzmunda 3.21-ci bənd əlavə edilsin:

“3.21. Bu Qaydalar ilə müəyyən edilmiş ödənişlər “Nağd-
sız hesablaşmalar haqqında” Azərbaycan Respublikasının 
Qanununa uyğun olaraq həyata keçirilir.”.

“Koronavirus (COVID-19) pandemiyasının ölkə iqti-
sadiyyatına mənfi təsirinin azaldılması üçün sahibkarlıq 
subyektlərinin kreditlərinə dövlət dəstəyinin verilməsi ilə 
bağlı bir sıra tədbirlər barədə” Azərbaycan Respublikası 
Nazirlər Kabinetinin 2020-ci il  9 iyul tarixli 249 nömrəli 
Qərarında dəyişiklik edilməsi haqqında 

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq, ölkədə 
antiinflyasiya tədbirlərinin gücləndirilməsi ilə bağlı mini-
mum istehlak səbətinin tərkibində əsas ərzaq məhsullarının 
tədarükü və emalı, aqrar emal ilə məşğul olan mikro, kiçik və 
orta sahibkarlara dəstək göstərilməsi məqsədilə Azərbaycan 
Respublikasının Nazirlər Kabineti qərara alır:

Azərbaycan Respublikası Nazirlər Kabinetinin 2020-ci 
il 9 iyul tarixli 249 nömrəli Qərarı (Azərbaycan Respublika-
sının Qanunvericilik Toplusu, 2020, № 7, maddə 979, № 
10, maddə 1279, № 12 (V kitab), maddə 1581; 2021, № 9, 
maddə 1066; Azərbaycan Respublikası Nazirlər Kabinetinin 
2022-ci il 5 yanvar tarixli 1 nömrəli Qərarı) ilə təsdiq edilmiş 
“Koronavirus (COVID-19) pandemiyasından zərər çəkmiş 
sahələrdə fəaliyyət göstərən sahibkarlıq subyektlərinin möv-
cud kredit portfeli üzrə kredit faizlərinin subsidiyalaşdırılması 
Qaydası”nda aşağıdakı dəyişikliklər edilsin: 

1. 3.1-ci bənddə “Faiz subsidiyası” sözləri “Bu Qaydanın
3.4-1-ci bəndində nəzərdə tutulan hal istisna olmaqla, 

faiz subsidiyası” sözləri ilə əvəz edilsin. 

2. 3.2-ci bəndə “(ərzaqlıq buğda təchizatçılarına 
münasibətdə 24 (iyirmi dörd) ay) üçün” sözlərindən sonra 
“bu Qaydanın 3.4-1-ci bəndində nəzərdə tutulan halda isə  
12 (on iki) ay üçün” sözləri əlavə edilsin. 

3. Aşağıdakı məzmunda 3.4-1-ci bənd əlavə edilsin:
“3.4-1. Minimum istehlak səbətinin tərkibində əsas ərzaq 

məhsullarının tədarükü və emalı, aqrar emal ilə məşğul olan 
mikro, kiçik və orta sahibkarlara 2022-ci il ərzində verilmiş 
kreditlər üzrə 12 (on iki) aydan çox olmayan müddətdə 
ödənilmiş və ya ödənilməmiş faizlər üzrə faiz subsidiyası 
verilir.”.

4. Aşağıdakı məzmunda 3.6-1-ci bənd əlavə edilsin: 
“3.6-1. Bu Qaydanın 3.4-1-ci bəndində nəzərdə tutulmuş 

halda faiz subsidiyası minimum istehlak səbətinin tərkibində 
əsas ərzaq məhsullarının tədarükü və emalı, aqrar emal ilə 
məşğul olan mikro, kiçik və orta sahibkarların 2022-ci ildə 
aldıqları 3 (üç) milyon manat və ondan az olan kreditlərə 
verilir.”.

5. 4.1.2-ci yarımbəndə “bildiriş” sözündən sonra “(zəruri 
ərzaq təchizatçıları, ərzaqlıq buğda təchizatçıları və mini-
mum istehlak səbətinin tərkibində əsas ərzaq məhsullarının 
tədarükü və emalı, aqrar emal ilə məşğul olan mikro, kiçik və 
orta sahibkarlar istisna olmaqla)” sözləri əlavə edilsin.

